
РОССИЯ ДАВЛАТИ МУСТАМЛАКАЧИЛИГИ ДАВРИДА ФАРҒОНА ВОДИЙСИ МАДАНИЙ ҲАЁТ

ХIХ аср охири-ХХ аср бошларида Фарғона водийсининг маданий ҳаёти Россия империясининг мустамлакачилик тартибларини тўлиқ ўрнатилган шароитда кечди. Бу даврда Фарғона водийси маданий ҳаётида мусиқа ҳамда томоша санъати муҳим ўрин тутган. Жумладан, мусиқий меросимизнинг ажралмас қисми бўлган ҳофизлик касб сифатида муқаддас ҳисобланган. 
Фарғона водийсида яратилган куйлар ва қўшиқлар, табиийки, ўша даврнинг оғир кунларини, эзилган мехнаткаш халқ оммасининг орзу-умидларини ифодалаган. Ҳофизлар Муқимий, Фурқат, Завқий, Нодира, Увайсий, Ғарибий, Ёрий, Ҳамза, Хазиний, Надимий, Мирий каби шоирларнинг ғазалларини куйлаганлар. Мадалиҳофиз номи билан бутун Фарғона водийсига донг таратган марғилонлик Мадалибек Раҳматуллаев (1876-1931) Хазиний, Муқимий, Рожий каби шоирлар билан яқин ижодий ҳамкорликда бўлган. Фарғонанинг Арсиф кишлоғида яшаб ижод этган Парпиҳофиз, бешариқлик Хамрокул қори Тўрақулов, фарғоналик Исоқҳофиз, марғилонлик Абдуразоқ ота, Болтабой Ражабов, Ҳасанқори, олтиариқлик Мулла Усмон Охун, Мирзааҳмад, Мулла Бурхон каби ҳофизлар Мадалиҳофизнинг замондопш сифатида Фарғона водийсида яшаган ва ўзларининг юксак ижрочилик маҳорати билан барчани ҳурматига сазовор бўлганлар. Улар хонлар ва чор ҳукуматининг истибдоди даврларида яшаб ижод қилдилар, шунингдек, ўзларининг ғоят нафис ва зукко санъатлари орқали даврнинг жаҳолат ва разолатини фош этдилар. 
Анъанавий кўшиқ ижрочилиги тарихига назар ташласак, ХIХ аср охири-ХХ аср бошларида Фарғона водийсида бу муқаддас санъатнинг бутун бир ижрочи авлоди етишиб чикканлигининг гувоҳи бўламиз. Маълумки, чор мустамлакачилиги даврида ҳофиз ва созандаларнинг турмуши оғир кечган бўлиб, уларнинг кўпчилиги бошқа касб билан шуғулланишга мажбур бўлганлар. Жумладан Мадалиҳофиз Марғилоннинг Ўрдадаги маҳалласида атторлик қилиб кун кечирган. Зокиржон Холмухаммад ўғли Фурқат (1859-1909)нинг ижоди ХIХ аср охири, ХХ асрнинг бошларида янада сермахсул ва мазмунли бўлди. У маърифат жонкуяри сифатида фаоллик кўрсатди. Шоир шеърларида бўлсин, хоҳ ижтимоий қарашларида бўлсин, адолатни тарғиб қилди, жохилликни қоралади. Фурқат европа илғор маданиятига хавас билан қаради. У мамлакатни илм, маърифат билан янги тараққиётга буриб юбориш тарафида турди. Шунинг учун халқига «илм иста» дея мурожаат қилди. Фурқат адабиётнинг публицистика соҳасини ривожлантиришга хам катта ҳисса қўшди. У ўзининг публицистик мақолаларида даврнинг энг долзарб муаммоларига фикр-мулохазаларини билдирди. 
Муҳаммад Аминхўжа Мирзахўжа ўғли Муқимий (1850-1903) хам бу даврда ўзбек адабиётини ривожлантиринла катта хисса қўшган шоирдир. Унинг шеъриятида тўғрилик, поклик ғояси алоҳида ўрин тутади. Муқимий ҳам замондоши Фурқатга ўхшаб, диний эътиқодидан юз ўгирмаган холда, ақидапарастлик, жоҳиллик ботқоғига ботган, тараққиётни кўра олмайдиган ва уларга қарши бўлган рухонийларга ўз қаламини қарши қўйди. Шунингдек, Муқимий ҳам Фурқат каби маълум миқдорда шовинизм таъсирида бўлди. Фурқат ва Муқимийнинг маърифатпарварлик ғояларига қўшилганлардан бири Убайдулла Абдулла Солиҳ ўғли Завқий (1853-1921)дир. У Шарқ поезиясидаги қочириқ, одат ва услублардан унумли фойдаланиб, мазмундор шеърлар битди. Уларда реакцион кучлар-булутларга, озодлик-офтобга, хон давлати-кўпикка, халқ-денгизга ўхшатилади. Анбар отин (1870-1906) ижоди хам ижтимоий адолатсизликка қарши туғён урди ва халқни ғафлатда ётмасликка чақирди. Шунингдек, уларнинг қаторида Фарғонанинг машҳур шоирлари Мухсиний (1860-1917), Ёрий (1853-1944), Писандий (1816-1918), Рожий (1870-1924), Нодим (1844-1909), Муҳайир (1842-1918)лар ҳам ижод қилдилар. Улар ўзларининг оригинал ва турли мавзулардаги асарлари, бадиий таржималари билан ўз даври маданияти ва маданий тараққиётига муносиб улушларни қўшдилар. Ўрганилаётган даврда яшаб ижод этган илгор шоирлардан Оразий (1869-1942), Ҳайратий (1873-1964) кабилар хам ўзларининг асарларида халқнинг озодлиги, бахт-саодати хақида куйлаганлар. Алохида эътибор билан ижодини ўрганиладиган маърифатпарвар шоир ва тарихчилар Сатторхон Абдугаффоров (1843-1901), Махмуд Ҳаким Яйфоний-Ҳакимий (1850-1903), Исхоқхон Ибрат (1862-1937), Иброхим Даврон (1850-1930), Мирза Ҳўқандий (1880-1943), Ашуралий Зоҳирий (1889-1938) ва бошқалар ижодининг адабиёт тарихидаги ахамияти каттадир. Улар ўз асарларида анъанавий мумтоз адабиётни ривожлантирибгина қолмасдан, балки даврнинг долзарб муаммоларини, илғор маърифатпарвар ғояларини кўтариб, адабиётни халқ хизматига йўналтиришга харакат қилганлар.
Шунингдек, бу даврда Фарғона водийсидаги маданий-маърифий муассасалардан бири Фарғона ўлкашунослик музейининг ташкил этилди. Шуни таъкидлаш керакки, 1917 йилгача бўлган даврда Туркистон ўлкасида фақат 4 та: Самарканд (1874), Тошкент (1876), Ашхабод ва Янги Маргилон (Фарғона) шахарларидагина музейлар ташкил этилган эди, холос. Фарғона музейининг ташкил этилиши қуйидагича бўлган эди. 1894 йилнинг 16 октябридан 17 ноябригача қишлоқ хўжалик ва саноат кўргазмаси ташкил этилганди. Айнан шу ходиса шаҳар илғор жамоатчилигида Янги Марғилонда Фарғона вилояти билан янада тўлароқ ва ҳар томонлама чуқур танишиш ҳамда ўлкани ўрганиш учун музей таъсис этиш фикрини туғдирди. Бу фикрга хайрихохлик билдирилди ва олий вилоят маъмурияти томонидан қўллаб-қувватланди.
Бўлажак музейнинг негизи бўлиб қисман кўргазмадан қолган коллекциялар хизмат қилди. Обуна эълон қилиниб, у ташкил этилажак музейга бошланғич моддий маблағлар келтирди. Вилоят харбий губернатори А.Н.Павлово-Швийковскийнинг 1895 йил 2 иоябр кунги буйруғига кўра, музейга раҳбарлик қилиш ва янада ривожлантириш учун қўмита таъсис этилган эди. Унга губернатор уйининг юқори қаватидаги 4 та хона вақтинчаликка ажратилган. Муваққат қўмитага Марғилон уездининг бошлиғи, подполковник А.И.Брянов, шаҳар билим юрти инспектори М.Г.Гербаневский, ҳарбий идора шифокори А.Е.Смирнов ва муҳандис, капитан А.Г.Серебренниковлар кирганлар. Шифокор А.Э.Смирнов коллекциясидаги кўпгина буюмлар (коллекция вилоят кўргазмасида намойиш этилган) музей экспонатлари бўлиб қолган. Қўмита ўз харакатларининг бошланиши хақида хабар қилиб, режасини босиб чиқарди ва уни хусусий шахсларга, жамият ва муассасаларга жўнатди. Бу режага кўра коллекцияларни тузишга амал қилиш лозим эди. Қўмита номига китоблар, турли буюмлар, пул ва хоказолар кела бошлади. 1897 йилнинг 4 июлида музей Низоми тасдиқланди. Бу вақтга келиб музей хисобида 1200 тадан ортиқ экспонат ва китоблар бўлган. 

1899 йил 26 май куни А.С.Пушкин туғилганига 100 йил тўлиши муносабати билан губернатор уйининг фойясида Фарғона вилоят халқ музейи ва шаҳар кутубхонасининг очилиш маросими бўлиб ўтди. Очилиш маросимига кўплаб жамоатчилик вакиллари ва Фарғонадаги барча ўқув юртларининг ўқувчилари тўпландилар. Ана шундай ҳаракатлар оқибатида ҳозиргача ўз фаолиятини давом эттириб келаётган Фарғона вилоят ўлкашунослик музейига асос солинган эди. Музей минглаб, шаҳримиз, вилоятимиз аҳолисига, уларни она-Ватанга муҳаббат, ватанпарварлик, тарихимизни билиш, ўрганиш, ҳурмат қилиш рухида тарбиялашга хизмат қилиб келмокда. Музейнинг очилиш пайтига келиб унда 2223 та буюм ва китоблар бўлиб, у қуйидаги бўлимлардан иборат бўлган: Қишлоқ хўжалиги, Саноат, Табиий-тарихий бўлим, Антропология ва этнография, Нумизматика, Археология, Умумтаълим (келиб чиқиши маҳаллий бўлмаган буюмлар), Кутубхона. Табиий-тарихий бўлим буюмларининг сони жиҳатидан энг катта ва археология бўлими эса энг кичик бўлган. Айниқса машҳур Туркистон тадқиқотчисининг бева хотини О.А.Федченко, Туркистоннинг собиқ генерал-губерпатори А.Б.Вревский, шифокор Л.Е.Смирнов, Император рус география жамияти, Минусинск халқ жамияти, Фарғона вилоят статистика қўмитаси ва бошқалар музейга кўп буюмларни хадя қилганлар. Музейнинг тантанали очилиш маросимида унинг аҳволи ҳақидаги хисобот билан чиққан қўмита раиси М.Г.Гербановский музейнинг мақсадлари хамда шахар ва вилоятдаги аҳамиятини аниқ ва равшан баён қилган эди: "Ўлкада яшовчи, уни ўрганиш ва текшириш билан қизиқадиган кишилар маҳаллий музей бундай қизиқишнинг сўнмаслигига имкон беради. Ниҳоят маҳаллий музей маданий, тарбиявий аҳамиятга эга бўлиб, ўсмирларда турли хил коллексиялар тўплашга, уларни ўраб турган жонажон табиатни кузатишга иштиёқ туғдириб, бўш вақтдан оқилона фойдаланиш имконини беради". 

ХIХ аср охирида-ХХ аср бошларида яшаб ижод этган фарғоналик ашулачи ва созандаларнинг кўпчилиги серқирра санъаткор бўлиб, улар бир неча чолғу асбобини моҳирона ижро эттан. Шунингдек, уларнинг баъзилари ўзлари учун чолғу асбобларини ясай олганлар. Фарғона водийси санъаткорларининг донғи фақат Туркистон ўлкасидагина эмас, балки қўшни мамлакатларга ҳам етиб борган. Жумладан, машҳур қизиқчи, моҳир ижрочи, раққос Юсуф қизиқ Шакаржонов бошчилигидаги бир гуруҳ фарғоналик санъаткорлар ўз санъатларини Қашқарда намойиш этганлар. 
ХIХ асрнинг 70 йилларидан бошлаб Россия ва Европанинг марказий шаҳарларидан келган санъат намояндалари Фарғона, Қўқон, Андижон, Марғилон каби шаҳарларда ўзларининг санъатларини намойиш қилиш билан бирга чолғу асбоблари савдоси учун махсус дўконлар очдилар. Шунингдек, москвалик мусиқа ўкитувчиси И.Е.Гринберг Қўқонда мусиқа ишкибозларига якка тартибда дарс берган бўлса, 1890 йилнинг сентябр ойида П.Н.Городовский бошчилигидаги "Кичик Россия" капелласи артистлари Қўқон, Марғилон шаҳарларида дарс берганлар. 1884 йилда биринчи марта Тошкент шаҳрида "Мусиқа севувчилар" жамияти очилган бўлиб, кейинчалик бундай жамиятлар бошқа шаҳарларда ҳам ташкил топа" бошлади. Жумладан, 1891 йилда ташкил этилган "Янги Марғилон мусиқа севувчилар" жамиятининг 131 нафар аъзоси бўлган. 
Жамият аъзоларининг аъзолик бадалини тўлаш тартиби, уйналадиган спектакллар ва консерт дастурларини тасдиклаб бориш, томошалардан тушган маблағларни ўз вақтида давлатга топшириб туриш кабилар жамият уставида кўрсатиб ўтилган. Шунингдек, 1895 йил 9-февралда тасдиқланган эски Марғилон шаҳридаги "Мусиқа севувчилар" тўгарагининг Уставига баъзи ўзгартириш киритилган. Жумладан, тўгарак ишини, унинг репертуарларини ҳарбий губернаторнинг шахсан ўзи тасдиқдан ўтказиши кўрсатилган. Бундан кўринадики, жамиятдаги баъзи бир адолатсизликларни, сиёсий норозиликларни, ҳукумат азоларининг камчиликларини саҳнада танқид килишга йўл қўйилмаган ва улар доимо назоратда бўлганлар. 

Фидойи санъат намояндалари томонидан ўтказилган концерт ва спектакллардан тушган маблағлар ўз вақтида давлатга топширилиб, бу тўғрисида хисобот бериб турилган бўлса-да, жамият аъзоларига давлат томонидан «эътибор қаратилмаган. Уларнинг иш шароитлари ҳамда турмуш даражаларида муаммолар бўлган. Биргина Марғилон мисолида олиб қараганимизда, тўгарак азолари совуқ, талабга жавоб бермайдиган биноларда шуғулланишганлигининг гувоҳи бўламиз. Чор ҳукумати раҳбарлари бундай ишларга бефарқ қараганликлари сабабли, санъат ахлининг ишлари доимо натижасиз қолиб келган. Шундай бўлса-да, ўз ишига фидойи бўлган жамият аъзолари мамлакатдаги иктисодий қийинчиликларга қарамай, Фарғона водийси маданий ҳаётининг ривожланишига сезиларли даражада хисса қўшиб келдилар. Жумладан, марғилонлик Мадалиҳофиз Абдураҳмонбеги, Қаландар, Танавор каби ижро йўлларини янги талқинлари билан тўлдириб, санъатимиз хазинасини бойитган. 

Мустамлакачилар ҳукми остида яшаган водий санъаткорлари орасида рус мусикасига, артистларига бўлган қизиқиш тобора кучайиб борди. Жумладан, шоир Фурқат ХIХ асрнинг 80 йилларида рус санъат намояндалари билан яқиндан танишганлиги натижасида ва уларнинг Тошкент шаҳрида ўтказилган консертларига кирганлиги натижасида "Роял" шеъри вужудга келади. 

ХХ аср бошларига келиб Фарғонада кўзга кўринган санъат дарғалари пайдо бўла бошлади. Жумладан, фарғоналик Муҳиддинхожи Нажмиддинов, Муҳиддин Кориёқубов, марғилонлик Маматбобо Сатторов, Болтабой Ражабов, уста Олим Комилов, Юсуф-қизиқ Шакаржонов, қўқонлик Эркақори Каримов каби санъаткорлар ўзларининг жамиятларини, шунингдек, ашула ва рақс ансамблларини хам туза бошладилар. 1916 йилда Скобелев (ҳозирги Фарғона) шаҳрида Муҳиддин Кориёқубов бошчилигида маҳаллий созандалардан иборат илк пуфлама созлар оркестри ташкил этилади. Бу ансамбль репертуаридан ўзбек халқининг лирик, эпик ҳамда чоризм мустамлакачилик зулмига қарши қаратилган қўшиқлари ўрин олган бўлиб, халқ оммасининг эзувчиларга нисбатан норозилигини кучайишига ҳам олиб келган. 

Хулоса шуки, ХIХ аср охири-ХХ бошларида яшаб ижод этган Фарғона санъаткорлари, ўзларининг кўп қиррали ижодлари ва ижрочилик маҳоратлари билан ўзбек маданий меросининг юксалишига сезиларли даража ҳисса кўшдилар. Улар яратган куй ва кўшиқларда меҳнаткаш халқ оммасининг дарди, орзу-умидлари, порлок келажак учун интилишлари мужассам бўлган.

